Дзяржаўная установа адукацыі 
“Глыбачанская дзіцячы сад-сярэдняя школа 
імя Б.І.Юркіна Ушацкага раёна”

аглядная экскурсія  

па экспазіцыі краязнаўчага музея 

 “Барыс Іванавіч юркін – герой савецкага саюза. яго імя носіць наша школа”

Аўтар:  Чумакова Тамара Пятроўна
Музей Глыбачанскай д\с-сш імя Б.І.Юркіна адкрыты ў 1984 годзе. Адкрыццю музея  папярэднічала доўгая пошукавая работа школьнікаў, якая была пачата яшчэ ў 1966 годзе пад кіраўніцтвам былога настаўніка школы  Законнікава Івана Васільевіча.Пачалося  ўсё пасля таго, як школу наведаў  ваенком , прынёс фотаздымак  Б.І.Юркіна і расказаў  пра  подзвіг  Героя, які быў здзейснены  пры фарсіраванні  ракі Заходняя Дзвіна дзесьці ў раёне нашых вёсак Адэліна і Усвіца ў 1944 годзе. Пачаліся пошукі. Звярнуліся ў Цэнтральны архіў Міністэрства абароны СССР з просьбай паведаміць усё, што вядома пра Б.І.Юркіна. Калі прыйшоў адказ, паслалі пісьмо яго маці ў г. Арэнбург, аднапалчанам. Пачаліся сустрэчы з жыхарамі навакольных вёсак. Было знойдзена некалькі невядомых магіл. Жыхарка в. Асінаўка Башун Ганна Іванаўна  пазнала на фотаздымку  Б.І.Юркіна і паказала магілку, дзе ён быў пахаваны. У школе (пасля прысваення ёй імя Героя Савецкага Саюза Б.І.Юркіна) з’явіўся вугалок баявой славы, які пасля стаў асновай першай экспазіцыі музея “Б.І.Юркін – Герой Савецкага Саюза. Яго імя носіць наша школа”.

Затым вучні сустракаліся з ветэранамі ВАв, вывучалі  баявы шлях настаўнікаў  і вучняў школы , якія загінулі ў вайну. Ля школы з’явілася мемарыяльная дошка з 60-ццю прозвішчамі былых  вучняў і настаўнікаў, якія загінулі. Запісваліся ўспаміны ветэранаў пра стварэнне ў нашым сельсавеце першага партызанскага атрада “Смерць  фашызму”.

Сабраны матэрыял стаў асновай для адкрыцця экспазіцыі “Глыбаччына партызанская”. З 1984 года музеем кіравала настаўніца геаграфіі Папельская Марыя Фёдараўна . Яна стала  ініцыятарам адкрыцця ў музеі экспазіцый, прысвечаных жыццю і творчасці паэта-земляка С.І.Законнікава і мастака Д. У. Крупені. Дапамагала ёй ў гэтым  настаўніца беларускай мовы і літаратуры Чумакова Тамара Пятроўна, якая стала ініцыятарам стварэння ў музеі этнаграфічнага кутка. З 2005 года музеем кіруе Чумакова Т.П.

У музеі пяць экспазіцый:

1.Б.І. Юркін- Герой Савецкага Саюза. Яго імя носіць наша школа. 

Экспазіцыя прысвечана Барысу Іванавічу Юркіну, які здзейсніў подзвіг пры фарсіраванні ракі Заходняя Дзвіна ля вёсак Адэліна і Усвіца, вызваляючы нашу тэрыторыю.

Экспанаты: фотаздымкі, пісьмы і ўспаміны родных, аднапалчан, студэнтаў Арэнбургскага тэхнікума шляхоў зносін, копіі Пастановы Савета Міністраў СССР аб прысваенні школе імя Героя Савецкага Саюза Барыса Іванавіча Юркіна, альбомы з фотаздымкамі г. Арэнбурга, карціна Д.У. Крупені, якая адлюстроўвае подзвіг Героя і інш.

2.Глыбаччына партызанская.

Экспазіцыя складаецца з 3 раздзелаў:  “Яны змагаліся за Радзіму”,  “Вярнуліся байцы ў 45-ым”,  “Атрад “ Смерць фашызму “.

У экспазіцыях размяшчаюцца матэрыялы пра былых настаўнікаў і  вучняў, якія загінулі ў гады ВАв, іх фотаздымкі; фотаздымкі аднавяскоўцаў (ветэранаў ВАв), якія вярнуліся з вайны, іх успаміны;  матэрыялы пра арганізатараў партызанскага руху ў нашая мясцовасці М.Плахатнюка і Я. Васілеўскага, успаміны, фотаздымкі, пісьмы.

3.Сяргей Законнікаў- паэт-зямляк. 

Прысвечана жыццю і творчасці паэта. Тут прадстаўлены копіі фотаздымкаў аб яго жыцці і творчасці, працы у часопісе “Полымя”, зборнікі вершаў з аўтографамі паэта.

4.Д.У.Крупеня- самадзейны мастак. 

Экспазіцыя змяшчае копіі фотаздымкаў аб жыцці і творчасці мастака, карціны, газетныя матэрыялы і інш.

5.Этнаграфічны куток.

Школьнікаў заўсёды захапляе магчымасць дакрануцца да сапраўднага, яны з павагай разглядаюць рэчы старажытнасці, з цеплынёй успамінаюць пра сваіх бабуль. Некаторыя віды творчасці, што не патрабуюць складаных прыстасаванняў і інструментаў (саломапляценне), знаходзяць працяг у працах школьнікаў на  занятках у гуртках.Часта школьнікі пасля наведвання музея пішуць сачыненні, якія і садзейнічаюць  развіццю пісьмовай мовы, і ўзбагачаюць вучнёўскія веды пра традыцыі, жыццё, гісторыю продкаў.

У музеі праходзяць і шматлікія выхаваўчыя мерапрыемствы. У першую чаргу традыцыйна праводзіцца свята “Святлом павагі сон твой ахаваем”, прысвечанае  дню нараджэння Героя Савецкага Саюза Б.І.Юркіна, піянерскі збор “Яго імя носіць наша дружына”, экскурсія “Яго імя носіць наша школа”. У музеі адбываюцца сустрэчы з ветэранамі і ўдзельнікамі вайны, ветэранамі працы.

Прыкладам служэння свайму роднаму краю, адданасці любімай справе, адносінах да жыцця служаць урокі – сустрэчы з Д.У.Крупенем. У музеі дзейнічае пастаянная выстава карцін мастака, падрыхтавана  тэматычная экскурсія “Тэма Вялікай Айчыннай вайны ў творчасці Д.У.Крупені”. Мастак дае ўрокі выяўленчага мастацтва нашым вучням, расказвае аб сваёй працы. У рамках конкурсу “Рэха мінулага ў сэрцах нашчадкаў” падрыхтаваны “Альбом ветэрана”, зроблены відыязапіс “Інтэрв’ю з ветэранам”. Вучні школы аказваюць шэфскую дапамогу ветэрану, віншуюць са святамі.

Школьны музей – цэнтр краязнаўчай работы. Мы падтрымліваем цесную сувязь з былым аграномам саўгаса “Глыбачаны” Я.В.Аксяновічам. Запісаны яго ўспаміны пра стварэнне і арганізацыю саўгаса. Яўген Васільевіч з’яўляецца і ўдзельнікам вайны. Запісаны яго ўспаміны “Дзеці за калючым дротам”, якія расказваюць пра яго знаходжанне ў канцлагеры “Іоганніс-Бамберг”, побач з горадам Болхен.

Цікава праходзіць  краязнаўчая экскурсія “Мемарыяльныя знакі, помнікі, абеліскі на тэрыторыі Глыбачэнскага с\с”. Школьнікі запісваюць успаміны дзядуль і бабуль па тэме Вялікая Айчынная вайна ў гісторыі маёй сям’і”, займаюцца зборам матэрыялаў па тапаніміцы Глыбаччыны. Складзеныя слоўнікі тапонімў сваёй мясцовасці дазваляюць навучэнцам глыбей зазірнуць у мінулае, убачыць прыгажосць роднага слова і папаўняюць экспазіцыі новымі матэрыяламі. Гурткоўцы  робяць экскурсіі па роднаму краю, наведваюць музеі П.Броўкі ў Пуцілкавічах і В.Быкава ў Бычках, музей Народнай славы ва Ушачах.

